
ahamiyat kasb etadi. Mavjud muammolarning ko’lami, xalqning maqsad manfaatlari 
tizimi bilan bog’liqlik darajasi ommaning jamiyat taraqqiyoti bilan uyg’unlashuviga 
hamda shu asosda siyosiy dunyoqarashning, yangicha tafakkurning shakllanishiga 
olib keladi. 

Abstract: This article presents opinions and conclusions about the reforms 
being carried out in our country to unlock the potential of youth, as well as the 
significance of the law “On State Policy Towards Youth.” 

Key words: “Youth Day”, program, strategy, principle, state award, intellectual 
potential, information technology. 

Dunyodagi har qaysi mamlakat yuksak taraqqiyotga erishish, rivojlangan 
mamlakatlar qatoridan o’rin olish uchun qator islohotlar, bunyodkorlik ishlarini 
amalga oshiradi. Eng asosiysi, bu borada mamlakatdagi yoshlarga alohida e’tibor 
qaratilib, ular uchun barcha shart-sharoitlar va imkoniyatlar yaratib beriladi. Chunki 
yoshlar – kelajak avlod, yurt taraqqiyotidagi muhim shaxslardir. 

O’zbekistonimizning 32 yillik mustaqil hayotida yoshlarga, ularga sharoit va 
imkoniyatlar yaratish bo’yicha ko’plab normativ hujjatlar qabul qilingan. 
Mustaqillikdan so’ng mamlakatimiz yoshlarini birlashtirish va uyushtirish 
maqsadida “Yoshlar ittifoqi” tashkiloti tuzilgan edi. Mazkur tashkilot yoshlarni o’z 
dasturlarini bajarishga safarbar qilishi, yoshlarning manfaatlari va ehtiyojlari o’z 
qarorlarida aks ettirib, hayotga tatbiq etishi kerak edi.  

1996-yilda esa bu tashkiloti tugatilib, O’zbekiston Respublikasi yoshlarining 
“Kamolot” jamg’armasi tuzildi. “Kamolot” jamg’armasining vazifasi har bir 
yoshning manfaat va ehtiyojlarini chuqur o’rganish, ularni ro’yobga chiqarish 
bo’yicha dasturlar tuzish va davlat ko’magi va amaliy yordami asosida hayotga joriy 
etishdan iborat edi. Mazkur tashkilot ma’lum darajada o’z vazifasini bajarib 
bo’lganidan so’ng 2001-yilda O’zbekiston Respublikasi “Kamolot” yoshlar ijtimoiy 
harakati tuzildi. “Kamolot” yoshlar ijtimoiy harakatining asosiy maqsadi ham 
yoshlarni birlashtirib, ularning jamiyatda munosib o’rin egallashlariga 
yordamlashish, manfaatlarini himoya qilish, yigit-qizlarning o’z aql-zakovati, kuch-
g’ayratini to’la va munosib namoyon etishi uchun zarur barcha shart-sharoit va 
imkoniyatlarni yaratib berish, kelajak avlodning tayanchi bo’lishdan iborat edi. 
“Kamolot” yoshlar ijtimoiy harakati ko’p yoshlarning hayotda munosib o’rin 
egallashida katta rol o’ynadi.  

2017-yil 30-iyun kuni O’zbekiston Respublikasi Prezidenti Shavkat 
Mirziyoyev tashabbusi bilan “Kamolot” Yoshlar ijtimoiy harakati (YoIH) qurultoyi 
bo’lib o’tdi. Bu qurultoyda “Kamolot” Yoshlar ijtimoiy harakati tashkiloti 
tugatilganligi va “O’zbekiston yoshlar ittifoqi” tashkil etilganligi e’lon qilindi. 
Yoshlarga oid barcha masalalar yurtimiz rahbarining to’g’ridan to’g’ri va bevosita 
e’tiborida bo’lishini ta’minlash maqsadida “O’zbekiston yoshlar ittifoqi” raisi ayni 
vaqtda Prezidentning Davlat maslahatchisi lavozimida bo’lishi ham belgilandi. 
O’zbekiston yoshlar ittifoqi bugungi kungacha o’z faoliyatini olib bormoqda. 
Mazkur tashkilot yoshlarning o’z iste’dod va qobiliyatlarini namoyon qilishida, turli 
yutuq va mukofotlarni qo’lga kiritishida, ularning bo’sh vaqtlarini mazmunli va 
foydali tashkil etishda, jamiyat hayotida munosib turmush sharoitlarini egallashiga, 
hayotda o’rnini topa olishiga yordamlashishida muhim vazifalarni bajarib kelmoqda. 
“O’zbekiston yoshlar ittifoqi”ning tashkil topishi munosabati bilan 30-iyun “Yoshlar 
kuni” sifatida har yili yurtimizda keng nishonlab kelinmoqda.  

Yuqoridagi ma’lumotlarning barchasi yurtimiz siyosatida yoshlar masalasi 
nechog’lik muhim ahamiyat kasb etib kelganidan dalolat beradi.  

Bugungi kunda ham jamiyatimiz hayotida eng katta va asosiy e’tibor 
yoshlarga qaratilgan. Yurtboshimiz Shavkat Mirziyoyev “Yangi O’zbekiston 
strategiyasi” asarlarida ta’kidlaganlaridek, “Bizning taraqqiyot strategiyamizda har 
jihatdan barkamol rivojlangan, erkin fikrlaydigan, Vatanga sodiq, qat’iy hayotiy 
qarashlarga ega yigit-qizlarni tarbiyalash eng ustuvor vazifalarimizdan biridir”.[1] 
Darhaqiqat, so’nggi yillarda qabul qilinayotgan me’yoriy-huquqiy hujjatlar, 
dasturlar yurtimiz yoshlariga yaratib berilayotgan imkoniyatlarning qonuniy 
ta’minlanishidir. Bilamizki, mamlakatimizda 2016-yil 14-sentabrda “Yoshlarga oid 
davlat siyosati to’g’risida”gi qonun qabul qilingan bo’lib, ushbu qonun bugungi 
kungacha amalda bo’lib kelayotgan yurtimizdagi asosiy normativ hujjatlardan biri 
hisoblanadi.  

Mazkur qonunga binoan, yoshlarga oid davlat siyosati — davlat tomonidan 
amalga oshiriladigan hamda yoshlarni ijtimoiy jihatdan shakllantirish va ularning 
intellektual, ijodiy va boshqa yo’nalishdagi salohiyatini kamol toptirish uchun shart-
sharoitlar yaratilishini nazarda tutadigan ijtimoiy-iqtisodiy, tashkiliy va huquqiy 
chora-tadbirlar tizimidir.[2] 33 moddadan iborat ushbu qonun mamlakatimizdagi 14 
yoshdan 30 yoshgacha bo’lgan shaxslarning huquqlari, erkinliklari, qonuniy 
manfaatlari ta’minlanishida, ularning jismoniy, aqliy, ma’naviy va ruhiy jihatdan 
kamol topishida, band bo’lmagan yoshlarning ish bilan ta’minlanishida, bo’sh 
vaqtini samarali tashkil etishda, ularga sifatli ta’lim olish sharoitlarini ta’minlab 
berishda, har xil zararli, buzg’unchi va ma’naviyatimizga yot bo’lgan g’oya va 
ta’sirlardan himoya qilishda, vatanga sodiq, milliy qadriyatlarga, qonunlarga hurmat 
va itoat ruhida tarbiyalashda, iste’dod va qobiliyatlarini namoyon etishlarida, 
sog’lom turmush tarzini yo’lga qo’yishlarida, ham moddiy ham ma’naviy jihatdan 
ta’minlashda muhim rol o’ynab kelmoqda. 

Mustaqil diyorimizda yoshlarga bo’lgan e’tiborning yana bir isboti sifatida 
yangi tahrirdagi Konstitutsiyamizning XIV bobi “Oila, bolalar va yoshlar” deb 
nomlanganini keltirishimiz mumkin. Xususan, yangi tahrirdagi bosh 
Qomusimizning 79-moddasida: “Davlat yoshlarning shaxsiy, siyosiy, iqtisodiy, 
ijtimoiy, madaniy, ekologik huquqlari himoya qilinishini ta’minlaydi, ularning 
jamiyat va davlat hayotida faol ishtirok etishini rag’batlantiradi”, – deb belgilab 
qo’yilgan. [3] Bu yerda alohida e’tirof etilishi kerak bo’lgan jihat – yoshlarga 
bo’lgan e’tiborning Konstitutsiya darajasida belgilab qo’yilganligidir. Bu o’z 
navbatida, yurtimiz siyosatida yoshlar masalasi ustuvor ahamiyat kasb etishidan 
ham dalolat beradi.  

“Yoshlarga oid davlat siyosati to’g’risida”gi qonunga binoan, 
mamlakatimizda yoshlarga oid davlat siyosatining amalga oshirilishi quyidagi 
prinsiplarga asoslanmoqda: 

1. Ochiqlik va shaffoflik. So’nggi yillarda jamiyatimiz hayotida amalga 
oshirilayotgan islohotlar mamlakat miqyosida omma e’tiboriga havola etilmoqda. 
Har bitta yangilik, har bitta yutuq yoki g’alaba ommaviy axborot vositalarida, 
internet rasmiy veb-saytlarida, televideniyelarda namoyish etib borilmoqda. Bu 
jarayonlar mazkur prinsiplarning namoyon bo’layotganligini bildiradi. 

2. Yoshlarga oid davlat siyosatini ro’yobga chiqarishda yoshlarning ishtirok 
etishi. Hech shubhasiz, mazkur siyosat 14 yoshdan 30 yoshgacha bo’lgan barcha 
yoshlarni qamrab olmoqda.  

3. Yoshlar tashabbuslarini qo’llab-quvvatlash va rag’batlantirish. Bu borada 
“Mirzo Ulug’bek vorislari”, “Beruniy izdoshlari” va boshqa bir qator ko’rik-
tanlovlar tashkil etilib, yoshlarning rag’batlantirilayotganligi, turli g’oliblik va 
yutuqlarni qo’lga kiritayotganligi, o’z iste’dodini namoyon qilayotgan yoshlarning 
esa “Mard o’g’lon”, “Kelajak bunyodkori”, “Zulfiya” nomidagi davlat mukofotlari 
bilan taqdirlanayotganligini isbot o’laroq keltirishimiz mumkin. 

4. Ma’naviy, axloqiy va madaniy qadriyatlarning ustuvorligi. Yurtimizda olib 
borilayotgan har bir islohot, yangilanishlarda milliy qadriyatlar, axloqiy jihatlar 
hisobga olinmoqda. Ya’ni islohotlar jarayoni milliy va ma’naviy qadriyatlarimiz 
bilan uyg’unlashtirilmoqda. Bunda yoshlarni milliy-ma’naviy qadriyatlarimizga 
hurmat ruhida tarbiyalash maqsadi ham hisobga olinmoqda. 

5. Yoshlarning kamsitilishiga yo’l qo’yilmasligi. Har bir jarayonda teng 
huquqlilik, adolat prinsiplariga rioya qilingan holda islohotlar amalga oshirilmoqda. 

Shuni alohida ta’kidlash joizki, so’nggi yillarda ayrim yoshlarda millat va 
Vatan uchun haqiqiy jonkuyar inson bo’lish, istiqlolimizni mustahkamlashda foydali 
inson bo’lib yetishish, yurt ravnaqi uchun hissa qo’shish va boshqa vatanparvalik 
tuyg’ulari shakllanmaganligi bois shaxsiy manfaatni birinchi o’ringa qo’yish, 
yengil-yelpi yo’llar bilan to’kis hayotga intilish va boshqa salbiy xususiyatlar 
namoyon bo’lmoqda. Bundan tashqari, ayrim fuqarolar orasida ma’naviy bo’shlik, 
dunyoqarashning torligi, milliy odob-axloq mezonlariga rioya qilmaslik, so’z va ish 
birligining yo’qligi, milliy g’ururning yo’qolib borayotganligi, o’zligini rad etish va 
shu kabi “ommaviy madaniyat”ning boshqa noxush ko’rinishlari uchramoqda. 
Bugun shu noxush va salbiy holatlarning oldini olishda, ularni bartaraf etishda 
birgalikda va jipslikda harakat qilinishi lozim. 

2023-yilning 11-sentabr kuni qabul qilingan, mamlakatimiz ijtimoiy hayotida 
katta va muhim voqea sifatida e’tirof etilgan “O’zbekiston – 2030” strategiyasida 
ham yoshlarga oid davlat siyosati yo’nalishida bir qator islohotlar keltirilgan bo’lib, 
bular quyidagilar: 

– yoshlarni zamonaviy kasblar va chet tillariga o’qitish tizimini yaratish; 
– yoshlarning intellektual salohiyatini oshirish, ularning ilmiy faoliyatini 

rag’batlantirish; 
– yoshlarning ijtimoiy himoyasini kuchaytirish va ishsizlik darajasini 

kamaytirish; 
– yoshlar o’rtasida IT sohasini yanada ommalashtirish hamda sohada 

xizmatlar eksportini oshirish; 
– jismoniy tarbiya va sport bilan shug’ullanadigan yoshlar qamrovini 

kengaytirish; 
– respublikada sport bilan professional va doimiy shug’ullanuvchi yoshlar 

ulushini oshirish va boshqalar.  
Mazkur islohotlar bugungi zamon nuqtayi nazaridan kelib chiqib amalga 

oshirilishi lozim bo’lgan va buning natijasida yoshlarning zamonaviy kasb-hunar 
bilan ta’minlanishiga erishish, ularni ishsizlikdan himoyalash, jahon bozorida 

talabgor bo’lgan sohalardan xabardor bo’lish, jismonan sog’lom bo’lishlari kabi 
maqsadlarga qaratilgan islohotlardir. 

Umuman olganda, yurtimiz siyosiy hayotida yoshlar masalasi dolzarb va 
birinchi navbatdagi masalalar qatorida bo’lgan. “Yoshlarga oid davlat siyosati 
to’g’risida”gi qonun asosida amalga oshirilayotgan islohotlar har bir yoshning 
salohiyatini oshirishda, jamiyatda o’z o’rnini topib, munosib sharoitlarda hayot 
kechirishiga, eng zamonaviy kasb-hunarlarni egallashiga katta yordam berib 
kelmoqda.  

Xulosa qilib aytganda, yoshlarga oid davlat siyosati hamda davlatning shu 
sohaga qaratilgan dasturlari va rejalari jamiyatimizdagi yoshlarni ijtimoiy jihatdan 
qo’llab-quvvatlash, fuqarolarning konstitutsiyaviy huquqlari, erkinliklari va 
qonuniy manfaatlarini himoya qilish va ro’yobga chiqarish uchun zarur sharoitlarni 
yaratib berish, har bir yoshning rivojlanishi va kamol topishi uchun qulay, 
zamonaviy sharoit va imkoniyatlarni yaratib berish, jamiyatda ularning o’rni va 
rolini yanada oshirish, sog’lom, barkamol, keng dunyoqarashga ega, mafkuraviy 
immuniteti kuchli avlodni tarbiyalash, ajdodlarimizga munosib avlod bo’lishda va 
eng muhimi, xalqimizning ulug’ maqsadlariga erishishda muhim ahamiyat kasb 
etmoqda. 

